
తే. యఖిలజీవేశ్వరుఁడవైనయందులకును, వనచరులచేతఁ దగుపనుల్ గొనుటె సాక్షి .

    యిట్టినీ కేము దీవింప నీప్రతాప, మీయశముఁ గల్లె ననుమాటకేమి సాక్షి. 100



క. ఐన నిజాశ్రితపక్షము, చే నానతి యిచ్చితివి విశిష్టుల మనుచున్ 

    మీనామము జపియింపం, గానె కద ప్రతిష్ఠ మాకుఁ గలిగె జగములన్ . 101 



సీ. ఖలశిక్ష సాధురక్షయు నొనర్పనె కదా గురునాజ్ఞ వని నీవు దిరుగు టెల్లఁ 

    బగతు ఖండింప నెపంబు గల్గనె కదా సతి నొంటి యిడి వేఁట సనుటయెల్లఁ

    గాందిశీకులఁ బ్రోచుకరుణఁ జూపనె కదా భానునందనునిఁ జేపట్టు టెల్ల

    నేకాంతభక్తుఁడౌ టెఱిఁగి యేలనే కదా హనుమచే నుంగరం బనుపు టెల్ల 

    మామ నీగతిఁ గలంపఁగ నాడు మే యంచుఁ బరవాసుదేవుతోఁ బద్మ వలికెఁ 

    దిరుగ నబ్ధులతోడఁ ద్రిభువనంబు లొనర్పవలయునో యని వాణి వరుని నడిగెఁ 

తే. దనహయంబుల కెల్ల జీవనములిచ్చు, నన్ప్రభుఁడు నొచ్చెనోయంచు నడలె వజ్రి

